
					ఈ పుట అచ్చుదిద్దబడ్డది


తే. అవధరింపుము విన్నపం బాదిపురుష!, యవధరింపుము మము లోకాధినాథ!

తడవు సేయక రక్షింపు తమ్మిచూలి!, తారకుఁడు మము పెక్కు దుర్దశలఁ బెట్టు. 14



చ. పడితిమి కుక్కలంబడిన పాటులు దుర్భర మైనవృత్తి వె

న్బడితిమి గర్భయాచకులభంగి దరిద్రత నట్టుకొంచు లో

పడితిమి పాలలోఁ బడిన బల్లుల కైవడి నెల్లవెంటలం

జెడితిమి వేయు నేల సరసీరుహసంభవ! దుష్టదైత్యుచేన్. 15



తే. తారకుం డెవ్విధంబున ధ్వంస మొందు, నెట్టు బ్రదుకుదు మేము మా కేది దిక్కు

చిత్తగింపుము దేవ! సంశ్రితజవార్తి, హరణపారీణ! కరుణారసార్ద్రహృదయ! 16



వ. అని కరుణంబుగా విన్నవించిన హిరణ్యగర్భుండు ప్రసన్నుండై బృందారకులను మహర్షులనుం గనుంగొని యి ట్లనియె. 17



సీ. వెఱవకుం డింద్రాదివిబుధపుంగవులును శాండిల్యభృగ్వాదిసంయములును

నస్మద్వరప్రభావానుభావంబున వాఁ డింతవాఁ డయ్యె వాఁడి మిగిలి

విషవృక్ష మేసియు వృద్ధిఁ బొందఁగఁ జేసి తనకుఁ గాఁ బెఱుకుట తగవు గాదు

పార్వతీదేవికి భవున కుద్భవ మైన తేజంబు వాని మర్దింపఁగలదు

తే. తండ్రి యగుదక్షుమీఁది క్రోధంబువలన, యోగనిరుక్తదేహ యై యుద్భవించి

పెరుఁగుచున్నది హిమభూమిధరగృహమున, నమ్మహాదేవు శివుఁ గూర్పుఁ డను వెఱింగి. 18



వ. ఇంతనుండియు మీకు మేలయ్యెడుఁ బొండని పురందరాది బృందారకుల వీడుకొల్పి శతానందుండు యథోచితవ్యాపారంబులం బ్రవర్తిల్లుచుండె నిట్లు దేవతలు భావిశుభసూచకంబు లగుగంధవాహాదినానానిమిత్తంబు లనుసంథించుచు నిజస్థానంబుల కరిగిరి యనంతరంబున. 19



సీ. అటమున్న దక్షకన్యక తండ్రితో నల్గి యోగమార్గమున మే నుజ్జగించి

యపరజన్మంబున నజ్ఞాతియోని యై యోషధులకు నెల్ల నున్కిపట్టు

మేరుమందరవింధ్యపారియాత్రాదిసుప్రథితాద్రిసంబంధబాంధవంబు

నైననీహారశైలాధినాథునకును బితృదేవతలకన్నబిడ్డ యైన

తే. మేనకాదేవి కుదయించె మేలు వేడ్క, నబ్ధిచెలికాఁడు మైనాకుఁ డన్న గాఁగ

నభిజనాఖ్య పార్వతి యన నఖలజనని, యాదిశక్తి పురారియర్థాంగలక్ష్మి. 20



క. పావనజంగమభువనశు, భావహ మై విశదదశదిశాంతర మై యీ

దేవి యుదయంబు నొందిన, యావేళం గుసుమవర్ష మంతటఁ గురిసెన్. 21



తే. జనని విద్యుల్లతాభ మౌచాయ గలిగి, కొత్త యుదయించినట్టియాకూఁతువలనఁ

గారుకాలంబుమణిశలాకయును బోలె, నొప్పెడువిదూరభామిని యుద్ది యయ్యె.

"https://te.wikisource.org/w/index.php?title=పుట:హరవిలాసము.pdf/42&oldid=301436" నుండి వెలికితీశారు

		 ఈ పేజీలో చివరి మార్పు 23 జూన్ 2020న 22:34కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

